
BIGARREN BELAUNALDIKO BIOERREGAIEN NAZIOARTEKO BILTZARRA 

Bioerregaien arloko Estatuko eta nazioarteko aditu nagusiak Iruñean bilduko dira, Biofuel2g Biltzarrean, urtarrilaren 23an eta 24an 

Nafarroan kontsumitzen den elektrizitatearen %62k energia iturri berriztagarrietan du jatorria

Astelehena, 2008ko urtarrilaren 21a. Berrehun profesionaletik gora bilduko dira, urtarrilaren 23an eta 24an, Bigarren Belaunaldiko Bioerregaien Nazioarteko Biltzarrean, Baluarten. Nafarroako Gobernuak antolatu duen Biltzarra da, eta bertan, bioerregaien arloko Estatuko eta nazioarteko aditu nagusiek hartuko dute parte. 

Hartara, Nafarroa, energia berriztagarrien (eta bereziki bioerregaien) sektoreko buru gisa, hausnarketa, eztabaida eta azalpen gune bilakatuko da Estatuko eta nazioarteko 22 aditurentzat (Europako hamar herrialdetako adituak izanen dira, hain justu). Bigarren belaunaldiko bioerregaien arloko ikerketa, garapen eta berrikuntzari (I + G + b) buruzko gidalerroak eta kasu praktikoak izanen dituzte aztergai (hots, hondakinetatik eta material lignozelulosikoetatik abiatuta eskuratutako bioerregaiak). 
Biltzarraren programa bi lan jardunalditan eta hainbat saiotan banatu dute. Lehenengo jardunaldian bioerregaien gaur egungo egoerari buruzko informazioa emanen dute, eta ondoren, dauden baliabideak eta bigarren belaunaldiko bioerregaiak ekoizteko teknologiak aztertuko dituzte. Biltzarrari amaiera emateko, bigarren belaunaldiko bioerregaiek automobilgintzan dituzten erabilerak eta eraginak aztertuko dituzte.

Biltzarra Nafarroako Gobernuak sustatu du, Nafarroako Berrikuntzaren Agentziaren (ANAIN) bidez, 2000-2006 aldiko FEDEReko Ekintza Berritzaileen Programaren baitan dagoen “Euroinnova Nafarroa” Programaren esparruan dago kokatuta. Biltzarraren aholkularitza zientifiko-teknikoa CENER (Energia Berriztagarrien Zentro Nazionala) sozietate publikoari dagokio. 
Nafarroa, energia berriztagarrien arloko buru
Nafarroa mundu mailako erreferentzia da, gaur egun, energia garbien ekoizpenari dagokionez, eta batik bat, energia eolikoaren ekoizpenari begira. Foru Komunitatean kontsumitzen den energia elektrikoaren %62k energia iturri berriztagarrietan du jatorria, eta %42k, hain justu, energia eolikoan. 

Nafarroako Gobernuak energia berriztagarrien arloko politika energetikoa du, eta ondorioz, energia berriztagarriak sustatzeko eskualde politikarik onenaren Saria eman zion, 2003an, Europar Batasunak. Era berean, Komunitateko ahalmen profesionala eta teknikoa mundu osoan hartzen dute aintzat, eta Nafarroan kokatutako enpresa eta erakundeekin enpresaren eta zientziaren arloko harremanak izateko interesa gero eta handiagoa da. 
Sektoreko enpresa berriek sortu duten ehundura industriala 88 enpresak (horietako 52 zuzenekoak) eta 4.099 langilek (horietako 2.316 zuzeneko lanpostuak) osatzen dute (Nafarroan lanean ari direnen %1,44). Sektoreak 3.585 milioi euro fakturatu zituen, orotara, 2006an (Nafarroako barne produktu gordinaren %5). Esportazioak, berriz, fakturazioaren %49koak izan ziren. Urte horretan bertan, Nafarroan ezarritako energia berriztagarrien potentzia 1.180 MWekoa izan zen. 

Ildo horretan, Nafarroak energia berriztagarrietan espezializatutako bi zentro dituela aipatu behar dugu: CENER eta CENIFER. CENER ikerkuntza aplikatuan eta energia berriztagarrien garapenean eta sustapenean espezializatutako teknologia zentroa da, nazioartean izen ona duena. Nafarroako Gobernuak, Hezkuntza eta Zientzia Ministerioak (MEC) eta Energia eta Ingurumen Ikerkuntzaren Zentroak (CIEMAT) finantzatzen dute. CENER 2002an hasi zen lanean, irabazi asmorik gabeko eta zuzenbide pribatuko fundazio gisa. Sarrigurenen dagoen Berrikuntzaren Hirian du egoitza, baina Espainiako beste leku batzuetan ere baditu bulegoak. Azken belaunaldiko azpiegitura du, eta baita Europako laborategi eta instalazio modernoenak ere. Bertan egin duten azkeneko azpiegitura, munduan bakarra dena, Haize-sorgailuak Probatzeko Laborategia (LEA) edo Haizearen Institutua da, eta industriei azken belaunaldiko haize-sorgailuak abian jartzen laguntzea du helburu. CENERek maila handiko prestakuntza duten 200 langile ditu, eta ondorioz, Estatuko eta nazioarteko eredu da honako sei arlo hauetan: energia eolikoa, eguzki energia fotovoltaikoa, eguzki energia termikoa, biomasaren energia, arkitektura bioklimatikoa, eta energia berriztagarrien integrazioa sarean. 

CENIFER (Energia Berriztagarrien arloko Prestakuntzaren Zentro Nazionala), berriz, Nafarroako Gobernuak sustatzen duen zentroa da, eta lan merkatuak teknikariak eta espezialistak izan ditzan bermatzea du helburu (prestakuntza dutenak eta birziklatuak). Energia Berriztagarrien Goi Mailako Lanbide Heziketako Zentro Bateratua eta Energia Berriztagarrien arloko Lanerako Lanbide Heziketako Zentro Nazionala bateratzen ditu. 
Gaur egun, azpiegitura zientifiko-teknologiko berezi bat ari dira garatzen, bigarren belaunaldiko bioerregaietan espezializatuta egonen dena. 

Aipaturiko egitura Nafarroako Gobernuaren lau sozietate publikok indartzen dute. Sektorearen garapenari laguntzen diote, eta honako hauek dira:

-ANAIN (Nafarroako Berrikuntzaren Agentzia): eskualde mailako I + G + b kualitatiboki eta kuantitatiboki areagotu dadin sustatzeko sortutako enpresa publikoa. 

-SODENA (Nafarroako Garapen Sozietatea): Nafarroako Gobernuak Foru Komunitatearen enpresa garapenerako duen bitarteko nagusia da. Berariazko finantzaketa du eta baita arrisku-kapitala ere, energia berriztagarrien sektorean inbertitzeko. 

-START-UP CAPITAL NAVARRA: oinarri teknologikoa duten enpresa berritzaileetan (EIBT delakoetan) inbertitzen duen “hazi-kapitalaren” sozietate publikoa. 
-SPRIN (Nafarroan Inbertsioak eta Azpiegiturak Sustatzeko Sozietate Publikoa)

Biofuel 2g Biltzarraren testuingurua
Bioerregaien sektoreak gorakada esponentziala izan du azkeneko urteetan, Europan zein mundu osoan. Bioerregaiak merkaturatzeak izan ditzakeen onurak (mendekotasun energetikoa txikitzea, berotegi efektua duten gasen igorpenak gutxitzea, eta garapen sozio-ekonomikoa) izan dira hazkundearen eragile nagusiak, eta hartara, Europar Batasunak asmo handiko helburuak ditu bioerregaien ezarpenari begira.
Europar Batasunak bioerregaiak modu iraunkorrean erabiltzeari begira finkatu dituen helburuak beteko badira, ekoizpen kostuak txikitzea eta bigarren belaunaldiko bioerregaiak ekoizteko teknologia berriak garatzea garrantzi handiko erronkak dira. 

